
Kresk war marc'hadoù Europa
Hervez ar mediaoù bras o defe digoret hiziv marc'hadoù meur Europa, Frankfurt, Londrez ha Pariz, gant kresk. E-tro 5% a gresk a vefe bet adalek munutennoù kentañ digoradur ar marc'hadoù. Dec'h e oa bet asantet gant Stadoù "tachenn an euro" ur steuñv evit talañ ouzh an enkadenn arc'hant. Ennañ emañ gwarant an amprestoù etre tiez-bank, hag an tu da arc'hantaouiñ en-dro ar bankoù. Hiziv e tlefe Alamagn, Italia, Frañs ha Stadoù all kinnig d’ar memes koulz an oberoù ha diskoulmoù bet dibabet ganto. Embannet eo bet gant Londrez c'hoazh bezañ gouestlet 37 miliard (ouzhpenn 46 milion euro) a lurioù saoz en tiez-bank RBS, HBOS ha Lloyds TBS.
Seblantout a ra marc'hadoù Europa sioulaat da-heul re Azia, Hong-Kong ha Singapour a greske eus 3% p'eo bet digoret marc'hadoù Europa. Re Sydney ha Seoul o deus klozet gant kresk (5,55% ha 3,79%). Hini Shanghai en deus adkroget da bignat pa oa aet an eskemmoù arc'hant war ziskar betek-henn. Re Jakarta ha Tokyo zo serret evit ar mare.
Endro

Kudennoù e kreizenn nukleel Tricastin

E kreizenn nukleel Tricastin ez eus adarre kudennoù surentez. Soñj hon eus eus div gudenn a oa c'hoarvezet er bloaz-mañ eno dija : e-pad an nozvezh etre ar 7 hag an 8 a viz Gouere e oa bet skuilhet 74 kg a uranium e-barzh an endro goude ma oa fotet er-maez unan eus ar veolioù. D'an 23 a viz Gouere e oa bet taget ur c'hant bennak a implijidi gant poultrenn skinoberiant pa oant o kempenn ur reaktor.

Ha d'an 8 a viz Gwengolo ez eus degouezhet ur gudenn all : daou damm, danvez skinoberiant enno, a zo chomet stag ouzh ar benveg a oa o kemer anezho evit nevesaat an danvez. Abaoe ar mare-se int chomet stag hag emañ an deknikourien o klask kavout un diskoulm evit distagañ anezho. Daou riskl a zo : ma kouezh unan ha ma vez un darzhadenn, neuze e chellfe hounnezh tizhout an holl dammoù danvez nukleel a zo e-kichen, ha degas d'ur pezh-mell tarzhadenn vras; pe neuze e c'hellfe gazoù skinoberiant bezañ eztaolet er-maez. Seurt kudenn a oa degouezhet e 1999 e Nogent sur Seine, met aezetoc'h e oa neuze, dre ma ne oa nemet un elfenn da zistagañ. Amañ ez eus ur riskl ma kouezhfe an eil tamm e-keit ha m'emeur o tistagañ an hini kentañ.

71 kudenn surentez a zo bet stadet war greizenn Tricastin abaoe ar bloaz 2000 !

M.M.
Evit gouzout hiroc'h :

un displegadenn eus ar gudenn :

http://www.univers-nature.com/
roll ar c'hudennoù surentez abaoe 2000 :

http://www.asn.fr/
Arzoù
"Emgav gant Diwan" e Brest, gant Sked
Kinniget e vo gant Sked ur goazeadenn e brezhoneg d’ar Yaou 16 a viz Here 2008, etre 6e30 hag 8e00 noz. "Emgav gant Diwan" e vo an danvez. Pedet eo bet Tangi Merrien, bet skoliad en hentad Diwan betek ar bak, hag a zo studier war ar sinema bremañ. Ezel eo eus ar gevredigezh Setu, zo bet savet ganti ur film diwar-benn 30 vloaz Diwan, "30 vloaz, 30 dremm". En e gichen e vo ar skolaerez Kristina Jegou, eus Brest. Ganto e vo tu da eskemm diwar-benn ar skolioù brezhonek dre soubidigezh, gant sell ur skoliad hag hini ur skolaerez war ar memes tro. E ti Sked, 18 straed Duguay-Trouin, e Brest, e vo aozet an degouezh. Digoust, digor d’an holl.
Evit gouzout hiroc'h:

http://sked.infini.fr

Sportoù

Tournamant Europa mell-droad ouezelek
Disadorn e oa bet aozet, e Roazhon, trede lodenn tournamant Europa evit ar vell-droad ouezelek. Ar wech kentañ e oa da Vreizh (ha d'ar Stad c'hall zoken) degemer tournamant Europa. Peder lodenn zo en tournamant: an div gentañ zo bet aozet e München ha Budapest. C'hoarierien Barcelona, Pariz, Amsterdam, Kopenhagen, Jerzenez, Brusel, Budapest, Gwernenez, Den Haag, München, Luksembourg, Madrid, Maastricht a oa bet pedet da c'hoari e Roazhon. En o zouez ez eus kalz Iwerzhoniz divroet. Niverus eo ar skipailhoù breton er c'hampionad: Naoned, Brest, Liverieg ha Roazhon o deus kemeret perzh en tournamant. Skipailhoù all zo er vro ouzhpenn-se, e Gwened hag e Treger. Iwerzhoniz divroet zo er skipailhoù breton ivez, met an darn vrasañ eus ar c'hoarierien zo Bretoned. E 2007 e oa bet gounezet tournamant Europa gant skipailh ar "Gwazi Gouez" eus Roazhon. Aet eo ar maout e trede rann tournamant 2008 gant "Craobh Rua" (Brank Ruz) eus Brusel evit ar baotred, a-enep da Bariz gant ar "Paris Gaels". Diouzh tu ar merc'hed eo ar c'hontrol : aet eo ar maout gant skipailh Pariz a-enep da verc'hed Brusel. Pevare ha diwezhañ lodenn a vo e Maastricht e miz Du.
Sinema

Faubourg 36

Frañs – 2008

Senario ha seveniñ : Christophe Barratier
E-kreiz ar bloavezhioù 30 ez eus hejet-dihejet ur fabourz eus Pariz gant reveulzi ar Front Populaire ha gant an trubuilhoù bras o c’horiñ en Europa hag er bed. O paouez bezañ dilabour emañ Pigoil (Gérard Jugnot) ha lamet eo bet e vab Jojo (Maxence Perrin) digantañ war ar marc’had. Kement hag adstagañ ganti e ra e soñj, gant mignoned, da addigeriñ ar music-hall e labourent ennañ. D’ar c’houlz-se e tifluk ur plac’h yaouank, Douce (Nora Arnezeder).
Abaoe pell e oa anv eus ar raktres-se a zeufe da-heul Les Choristes (2003). N’eo ket un heuliadenn avat (n’eus liamm ebet etre an daou istor) met gant ar memes skipailh (senarioour/sevenour, un darn eus an aktored pennañ, h.a.) eo bet savet un abadenn gant ul liv a denn d’ar film a-raok : kanaouennoù giz kozh. Gant seurt rekipeoù e vez savet filmoù dister alies ha kavet e vez abeg gant lod e doareoù koantik an abadenn nevez. Gwir eo o dije gellet ar re zrouk bezañ droukoc’h, gant ar c’henarroud istorel, lentik eo ar senario er c’heñver-se. Traoù all a c’heller rebech da Faubourg 36 c’hoazh ha moarvat ne chomo ket evel pennoberenn ar c’hantved met, daoust da bep tra, ret eo anzav e vezer tapet laouen gant ar film-se a-frapadoù. Hoal zo, kalz, ha Nora Arnezeder a ziskulier amañ a c’hoari ur perzh bras ennañ.

Meriadeg Vallerie

Evit gouzout muioc’h : http://www.faubourg36-lefilm.com/
Court Métrange - Roazhon (TNB) 23-25 a viz Here 2008
5 bloaz zo e oa bet kroget gant festival Court Métrange e Roazhon. Ur festival a ginnig neuze, filmoù-berr war dodenn ar faltazi dreist-holl.

Er bloaz-mañ e vo a bep seurt tud eus bed ar c’hleweled pe studierien er juri (6 a dud), hag ar prezidant a vo Alexandre Astier (krouer Kaamelott).

An abadennoù en TNB (1 straed Sant-Heler) a grogo d’an 23 a viz Here, met un toulladig traoù all a vo a-raok: un diskouezadeg, an "Drive-in fantastique" war dachenn skol-veur Roazhon 2 hag un abadenn ispisial gant filmoù studierien gant sikour ar gevredigezh Warlock hag ar sine-club Cinémaniacs e skol-veur Roazhon 1 da skouer.

Ouzhpenn da se e vo enoret 400 vloaz kêr Gebek gant ur rummad filmoù breizhat ha kebekat.

Ur sapre sizhunvezh a vo e Roazhon neuze, peadra da spontañ ha da huñvreal !

G.L.

A-benn gouzout hiroc’h, al lec’hienn klok-tre gant ar programm resis, prizioù h.a: http://www.courtmetrange.com/index2.html 

Sonerezh ha levrioù
Liet Lavlut, "eurovision" ar yezhoù minorel

D'an 18 a viz Here, e vo aozet kenstrivadeg kan e yezhoù minorel Liet Lavlut, e Lulea e Sveden. Ur rakdibab a oa bet aozet en Inverness, e Bro-Skos, a-benn dibab an hini az aio da Sveden evit ar yezhoù keltiek. Gant ar ganerez Gwennyn hag he c'hanaouenn Bugale Belfast e oa aet "Priz ar arvesterien", hag o doa mouezhiet niverus dre internet. Gant Patrice Marzin d'ar gitar, Jacques Moreau ouzh an taboulinoù ha Youenn Manchec gant ar fleüt e kano ar Vreizhadez. Daouzek strollad a dremeno war al leurenn e-kerzh ar genstrivadeg. Gant Gwennyn e vo gwisket dilhad bet savet a-ratozh evit an degouezh gant Pascal Jaouen. Tu a vo d'an dud sellet ouzh an abadenn dre ar Genrouedad adalek 7e noz. Tu a vo da votiñ etre 8e30 ha 9e noz.

Evit gouzout hiroc'h ha sellet ouzh abadenn an 18 a viz Here:

http://www.liet-lavlut.eu
Sonadeg rock "Naoned e brezhoneg" d'an 18 a viz Here
Tri strollad a vo tro-ha-tro war al leurenn Le Ferrailleur, en Naoned d'ar Sadorn 18 a viz Here. Doareoù sonerezh disheñvel ganto holl, ur yezh voutin etrezo : ar brezhoneg. Folk-rock Brieg Guerveno a vo, ar c'haner-gitarour a vez bremañ o seniñ e ganaouennoù gant un eil gitarour, ur gitarour-boud hag un tabouliner. Bez' e vo ivez Daonet, un triad o tont eus Naoned. Gitar-tredan, gitar-boud, taboulinoù, ha komzoù oc’h embann sklaer pelec'h emañ kêr-benn Breizh, petra lavaret ouzhpenn? Maget eo bet sonerien Daonet gant levezon EV ha Matmatah, koulz ha gant sonerezh rock Bro-Saoz. Ha, last but not least, e sono ar strollad Lik Ha Lik, a ginnig tonioù mod punk fusion. Startijenn ha fent a vez gant ar sonerien hag a-dra-sur!
Le Ferrailleur, adalek 8e noz, 6 euro.

Hangar à Bananes, 21 kae an Antilhez, 44200 Naoned.

http://leferrailleur44.free.fr
www.myspace.com/

 HYPERLINK "http://www.myspace.com/briegguerveno" briegguerveno
http://daonet.free.fr
http://likhalik.lautre.net/
Late of the Pier – Fantasy Black Channel
E-kreiz miz Gwengolo e oa Late of the Pier war golo ar gazetenn vreizhveuriat NME. Strinket e oa bet livaj warno, met un dra bennak a fazie : gant pep a founilh war bennoù pevar ezel ar strollad he defe klotaet da vat ar skeudenn gant ar sonerezh a reont. Lavaret e vez e plij dezho Franz Ferdinand hag ar Beatles, Magazine ha Scissor Sisters. Ma, strolladoù all o deus bet embannet kement-se c’hoazh met disheñvel eo an traoù gant Late of the Pier : n’eus tamm urzh ebet en o levezonioù liesseurt, ur gwir vaelstrom eo ar sonerezh rock-dance a ginnigont, kazi sur o deus ijinet o fladenn en ur implijout ur chidhouarn burzhudus bennak.

Leun-chouk a donioù dispar eo ar bladenn : Space and the Woods, The Bears Are Coming, The Enemy Are the Future : ken koulz eo kaout ur saloñs bras a-walc’h, rak reiñ a reont c’hoant da fiñval. Un ton pop a gaver ivez, anvet Random Firl, levezonet gant Supergrass. Gwashoc’h zo, hañ ?

Goude pladenn Foals hag a-raok lakaat ar gaoz war hini The Airborne Toxic Event ha hini Metronomy e weler sklaeroc’h evit a sell ouzh best of fin ar bloaz.

Peadra zo da soñjal e rank Late of the Pier bezañ a-zoare war al leurenn, ha just a-walc’h : ar strollad a vo en Olympic (Naoned) a-benn ar 15 a viz Du.

R.M.

Embannet gant Parlophone

Muioc’h a Late of the Pier :

http://www.myspace.com/lateofthepier
http://www.lateofthepier.com/
Pemdez
Tagliatelle gant bazilik

400 g tagliatelle 3 liv – 250 g mozarella – 3 pimant dous (1 glas, 1 orañjez, 1 ruz) – 100 g olivez glas ha du - 1 ivinenn gignen - 1 suraval –bazilik – 3 loaiad vihan a louzoù Provañs – 6 loaiad vras a eoul olivez – pebr hag holen

Lakait an toazennoù da boazhañ (evel skrivet war ar pakad); dizourit, ouzhpennit 2 loaiad eoul.

Dibluskit ar pimantoù dous gant un diblusker, displusit, ha troc’hit a lavnennoù. Lakait anezho da fritañ war dan etre, gant 3 loaid eoul, 2 mn dizoloet ha 8 mn goloet. Holenit hag ouzhpennit an ivinenn gignen drailhet.

Meskit an toazennoù gant ar pimantoù dous, an olivez, chug ar suraval gant tammoù rusk suraval. Lakaat a-gostez er yenerez.

Da goulz ar pred, ouzhpennit ar mozarella, troc’het a dammoù hag ar bazilik miñset.
Mari Lubrano

Lennit Bremañ Here!
Festimanif  Naoned, Sina, Britt o lidañ e 10 vloaz ha 15 vloaz Produet e Breizh, an distro-skol en hentadoù brezhonek... Anv zo eus an holl draoù-se ha traoù all c'hoazh e-barzh niverenn Bremañ Here 2008.

An teuliad peder fajennad zo gouestlet d'ar radio en niverenn-mañ. Radio bro Gwened ha Radio Kreiz Breizh a lid er bloaz-mañ o 25 bloaz ha gant France Bleu Breizh Izel e vo sinet ar garta "Ya d'ar brezhoneg"... Peder fajennad ispisial a gaver ivez, gouestlet d'an deskadurezh uhel e brezhoneg, savet gant Lukian Kergoat. Heuliad ar pennad bet embannet e-barzh niv. miz Gwengolo Bremañ eo.
Bep miz e kinnig ar gelaouenn Bremañ, abaoe 1980, pennadoù brezhonek a bep seurt, diwar-benn Breizh hag ar bed, kinniget brav, e doare ur magazin.

Embannet gant Skol an Emsav (4,5 euro an tamm)

E gwerzh er stalioù levrioù a ginnig danvez Breizh, pe dre goumanant.

Evit gouzout hiroc'h: www.breman.org
